
[bookmark: _Hlk204706638]«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2025 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ ԵՎ ՓՈՓՈԽՈՒԹՅՈՒՆՆԵՐ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ԴԵԿՏԵՄԲԵՐԻ 27-Ի N 2060-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
	1․ Ֆինանսների նախարարություն (կարծիք)
	22 սեպտեմբերի 2025թ.

	
	Գրություն N  01/9-2/20756-2025

	Ձեր 04.09.2025թ. N 1/17.1/9793-2025 և ՀՀ շրջակա միջավայրի նախարարության էկոպարեկային ծառայության 08.09.2025թ. NԵ/2/2001-25 գրություններով ներկայացված «««Հայաստանի Հանրապետության 2025 թվականի պետական բյուջեի մասին» օրենքում վերաբաշխում և փոփոխություններ, Հայաստանի Հանրապետության կառավարության 2024 թվականի դեկտեմբերի 27-ի N2060-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը.
Նախագծով առաջարկվում է էկոպարեկային ծառայության ՀՀ Տավուշի, Կոտայքի և Գեղարքունիքի մարզային վարչությունների գործառույթների պատշաճ իրականացումն ապահովելու նպատակով ՀՀ կառավարության 2025 թվականի պետական բյուջեով նախատեսված «11001- Էկոպարեկային ծառայություն» միջոցառումից 1.5 մլրդ դրամ վերաբաշխել «31001- Էկոպարեկային  ծառայության տեխնիկական կարողությունների ընդլայնում» միջոցառմանը՝ թվով 55 գործառնական մեքենաներ (mobile համակարգով և հակահրդեհային կահավորանքով), գրասենյակային գույք և սարքավորումներ  ձեռքբերելու, ինչպես նաև գրասենյակային շենքերի, հենակետերի կառուցման (նորոգման) աշխատանքների իրականացման նպատակով։ Այս կապակցությամբ առկա են ներքոհիշյալ դիտարկումները.
ա/ Ներկայումս ՀՀ տարածքային կառավարման և ենթակառուցվածքների նախարարության կողմից շրջանառվել է ՀՀ կառավարության «Հայաստանի Հանրապետության կառավարության 2023 թվականի սեպտեմբերի 28-ի N 1666-Ն որոշման մեջ փոփոխություն կատարելու մասին» որոշման նախագիծ, որի հավելված 6-ի 2-րդ կետի 2-րդ ենթակետով սահմանվում է, որ հատուկ նշանակության ավտոմեքենաների սահմանաքանակը՝ համապատասխան մարմինների կողմից ներկայացված առաջարկների հիման վրա, հաստատվում է ՀՀ կառավարության որոշմամբ` սույն որոշումն ուժի մեջ մտնելուց հետո վեցամսյա ժամկետում։
Հետևաբար Նախագծով բարձրացված հարցին առաջարկում ենք անդրադառնալ վերոնշյալի համատեքստում ավտոմեքենաների սահմանաքանակի վերաբերյալ համապատասխան հաստատված որոշման առկայության պարագայում:
բ/ Չնայած հիմնավորման համաձայն Նախագծի ընդունմամբ ՀՀ 2025թ. պետական բյուջեում եկամուտների և ծախսերի ավելացում կամ նվազեցում չի նախատեսվում, այնուամենայնիվ Նախագծի ընդունման պարագայում լրացուցիչ միջոցների անհրաժեշտություն կառաջանա ձեռքբերվող մեքենաների, ինչպես նաև շենք շինությունների պահպանման և սպասարկման ծախսերի գծով: Հետևաբար առաջարկում ենք ներկայացնել առաջացող հնարավոր լրացուցիչ ծախսերի գնահատումների վերաբերյալ տեղեկատվություն՝ պետական բյուջեի վրա ազդեցության տեսանկյունից:
գ/ Նկատի ունենալով, որ Նախագծի շրջանակներում նախատեսվում է շենք, շինությունների կառուցում, անհրաժեշտ է ներկայացնել վերջիններիս գծով նախագծանախահաշվային փաստաթղթերի առկայության վերաբերյալ տեղեկատվություն:
դ/ Հաշվի առնելով, որ Նախագծի հիմնավորմամբ տեղեկություն չի ներկայացվել նվազեցում նախատեսող միջոցառման գծով տնտեսումների և մինչև տարեվերջ լրացուցիչ գումարների պահանջի բացակայության վերաբերյալ՝ առաջարկում ենք Նախագծի հիմնավորմամբ բացահայտել նվազեցում նախատեսող միջոցառման գծով մինչև տարեվերջ լրացուցիչ գումարների հատկացման անհրաժեշտության հանգամանքը:
Նախագծի վերաբերյալ առաջարկում ենք կատարել հետևյալ խմբագրական բնույթի փոփոխությունները.
ա/ Հիմք ընդունելով ՀՀ ֆինանսների նախարարի 23.06.2017թ. «Հայաստանի Հանրապետությունում ծրագրային բյուջետավորման համակարգի ամբողջական ներդրման ռազմավարության շրջանակներում մեթոդական ուղեցույցները հաստատելու մասին» N 311-Ա հրամանի N1 հավելվածի 161-րդ կետը (հանրային սեփականության կառավարման միջոցառումները՝ կախված համապատասխան ակտիվների տեսակից, բյուջետային փաստաթղթերում ներկայացվում են առանձին միջոցառումներով), առաջարկում ենք Նախագծի շրջանակներում տրանսպորտային միջոցների և շենք, շինությունների ձեռքբերման հետ կապված գործառնությունները ներկայացնել որպես առանձին միջոցառումներ:
բ/ Նախագծի հավելված 7-ի գնումների պլանում՝
- «ԷԱՃ» գնման ձևով ձեռք բերվող գնման առարկաների ԳՄԱ կոդերի անվանումները անհրաժեշտ է համապատասխանեցնել ՀՀ կառավարության 13/04/2017թ. թիվ 390-Ն որոշման 4-րդ հավելվածի 3-րդ կետով սահմանված և գնումների պաշտոնական տեղեկագրում հրապարակված գնումների միասնական անվանացանկի անվանումներին,
	- 4421160 ԳՄԱ կոդով և «հենակետ/հենասյուների հիմքեր» անվանումով գնման առարկա առկա չէ տեղեկագրում հրապարակված անվանացանկում, ինչով պայմանավորված  անհրաժեշտ է հստակեցնել ձեռք բերման ենթակա գնման առարկայի ԳՄԱ կոդը և անվանումը:
	գ/ ՀՀ կառավարության 13.04.2017թ. N 390-Ն որոշման հավելված 3-ով հաստատված կարգի 2-րդ կետի 3-րդ ենթակետի «ի» պարբերության համաձայն՝ գնումների պլանի «Չափման միավորը» սյունակում լրացվում է «դրամ» բառը, եթե հիշյալ ենթակետի «ա»-«ժթ» ենթակետերում նշված չափման միավորներից որևէ մեկը կիրառելի չէ:
Նշվածով պայմանավորված հայտնում ենք, որ անհրաժեշտ է 45211183/1 և 45211183/2 «գրասենյակային շենքերի կառուցման աշխատանքներ» ԳՄԱ կոդերով գնման առարկաների տողերում «Չափման միավորը» սյունակում նշված «հատ» բառը փոխարինել «դրամ» բառով:
	դ/ «Գնումների մասին» օրենքի 22-րդ հոդվածի 1-ին մասի համաձայն՝ գնումը կարող է կատարվել գնանշման հարցման ձևով, եթե գնման գինը չի գերազանցում գնումների բազային միավորի ութսունապատիկը:
Ելնելով վերոգրյալից և հաշվի առնելով, որ գնումների պլանում ներառված 45211183/2 ԳՄԱ կոդով «գրասենյակային շենքերի կառուցման աշխատանքներ» գնման առարկայի գնման գինը սահմանված է 200.0 մլն դրամ, ուստի աշխատանքների ձեռքբերումը հնարավոր չէ իրականացնել գնանշման հարցման ձևով:

	ա) Չի ընդունվել։
Հայաստանի Հանրապետության կառավարության 2023 թվականի սեպտեմբերի 28-ի N 1666-Ն որոշման շրջանակներում Հայաստանի Հանրապետության տարածքային կառավարման և ենթակառուցվածքների նախարարության պետական գույքի կառավարման կոմիտեին, Հայաստանի Հանրապետության վարչապետի աշխատակազմ որպես էկոպարեկային ծառայության գործառնական մեքենաների առավելագույն թվաքանակ ներկայացվել են թվով 142 մեքենաներ, որոնք անհրաժեշտ են Հայաստանի Հանրապետության ամբողջ տարածքում էկոպարեկային ծառայության պետական անտառների, անտառային հողերի և բնության հատուկ պահպանվող տարածքների պահպանության լիազորությունների պատշաճ իրականացումն ապահովելու նպատակով։
Միաժամանակ, պետական բյուջեի միջոցների հաշվին արդեն իսկ ձեռք են բերվել թվով 22 գործառնական մեքենաներ (էկոպարեկային ծառայության ՀՀ Սյունիքի մարզային վարչության համար)։ Նախագծով նախատեսվում է ձեռք բերել թվով 55 գործառնական մեքենաներ ՀՀ Տավուշի, ՀՀ Կոտայքի և Գեղարքունիքի մարզային վարչությունների համար։ Վերոգրյալի համատեքստում գտնում ենո, որ մինչև հատուկ նշանակության ավտոմեքենաների սահմանաքանակը ՀՀ կառավարության կողմից հաստատվելը նշված քանակի (55 հատ) ավտոմեքենաների ձեռքբերումը ռիսկային չի դիտարկվում՝ հաշվի առնելով այն, որ էկոպարեկային ծառայության գործառույթների իրականացումն ապահովելու համար անհրաժեշտ են թվով 142 հատ գործառնական ավտոմեքենաներ։
բ) Ընդունվել է։
Հաշվի առնելով այն հանգամանքը, որ Նախագծով ներկայացված մեքենաները, շենք-շինությունների կառուցման և նորոգման աշխատանքները ձեռք են բերվելու գնումների մասին օրենսդրության համաձայն, որը ժամանակատար է մեքենաների մատակարարման (լոգիստիկ խնդիրներ և այլն) և կառուցման և նորոգման աշխատանքների կատարման տեսանկյունից, ուստի դրանց ձեռքբերման գործընթացը կավարտվի 2025 թվականի դեկտեմբեր ամսվա 1-ին տասնօրյակում, այդ իսկ պատճառով  ՀՀ 2025թ. պետական բյուջեում եկամուտների և ծախսերի ավելացում կամ նվազեցում չի նախատեսվում։
գ) Չի ընդունվել։
Նախագծով նախատեսված շենք-շինությունների կառուցման աշխատանքների համար անհրաժեշտ նախագծանախահաշվային փաստաթղթերը ձեռք են բերվելու գնումների օրենսդրության շրջանակներում Նախագծի ընդունման պարագայում, հետևաբար նախագծանախահաշվային փաստաթղթերի առկայության վերաբերյալ տեղեկատվությունը բացակայում է։
դ) Ընդունվել է։
Նվազեցում նախատեսող միջոցառման գծով տնտեսումների և մինչև տարեվերջ լրացուցիչ գումարների պահանջի բացակայության վերաբերյալ տեղեկատվությունը ներկայացված է նախագծին կից։ 
Նախագծի վերաբերյալ ա-դ կետերով առաջարկված խմբագրական բնույթի բոլոր փոփոխություններն ընդունվել և կատարվել են։



